
UKA 2025/21  

NSN suliap nr. 2024 – 14543 

Naalakkersuisut matumuuna Inatsisartut suleriaasianni § 33 malillugu aalajangiiffigisassatut 

siunnersuut imaattoq saqqummiuppaat: 

 

MitID aamma NemLog-in pillugu inatsisip allanngortinneqarnera (Suliffiup iluani it-

systeminik atuisup aalajangersimasup taamaammallu qarasaasiat systemiinik 

atuisinnaasup kinaassusaata nakkutigineqarnerani uppernarsarneqarneranilu MitID-

imik aamma NemLog-in-imik aaqqiinermik atuisinnaatitaaneq aamma 

immikkoortortaqarfiit inatsisitigut akisussaaffigisat, EU-mi/ EØS-imi nunami allami 

nalunaarsorneqarsimasut MitID-mik aaqqiinermik atalersinnaanerannut periarfissaq) 

pillugu inatsisip Kalaallit Nunaannut atortuulersinneqarnera pillugu peqqussut  

(Naalakkersuisut Siulittaasuat) 

 

1. Aallaqqaasiut 

1.1 Siunnersuummut pingaarnertut tunngaviusut 

 

MitID aamma NemLog-in’ip Kalaallit Nunaannut atuutilernissaanut inatsiseqalerneratigut 

innuttaasut digitalimik imminut sullissivinnik atuineri isumannaannerulissapput. MitID 

aamma NemLog-in NSIS-imik qaffasissuseqartussaatitaapput, taannalu Danmarkimi 

Digitaliseringsstyrelsenip akisussaaffigaa. 

Siunnersuut aallaavigalugu Naalakkersuisut isumaqarput suliffeqarfiup iluani IT-qarnermi 

systseminik atuineq eqqarsaatigalugu sillimaniarnerup qaffasinnerulernissaa. 

 

Siunnersuut aallaavigalugu pisortaqarfinni pisortaqarfiullu ataaniittuni ingerlatsivinni IT-

qarnermut atortut MitID atorlugu kinaassutsimut uppernarsaasiiniarnermut MitID atorlugu 

aaqqiissutinut NemLog-in’inullu attavinitsinneqarsinnaapput, taannalu atorlugu sulisut 

suleqatigisallu avataaneersut suliffeqarfiup iluani IT-qarnermut systeminut isersinnaassasut. 

Taamaaliornikkut suliffeqarfiup iluani IT-qarnermut systeminut isersinnaaneq 

isumannaannerulissaaq, tassami MitID atorlugu aaqqiissutip atorneratigut 

qularnartortaqanngitsumik takuneqarsinnaalissagami suliffeqarfiup iluani kina IT-qarnermut 

systemimut isersimanersoq. 

 

Pisortaqarfiit suliffeqarfiillu pisortaqarfinnut attuumassusillit namminneerlutik 

aalajangissavaat sulisorisatik suliffeqarfiup iluani IT-qarnermut systemimut isileraangamik 

MitID-mik atuissanersut, soorlu ESDH-systemimut, akissarsialerissummut assigisaannullu. 

Sulisuttaaq isissutiminnik (kodimik) puigugaqartut atorsinnaavaat. Isissummik nutaamik 

pissarsinissamut MitID atorneqarsinnaavoq, taamaalilluni qulakkeerneqarsinnaalluni sulisoq 

eqqortoq isissummik nutaamik pissarsiniartoq. Pisuni taakkartorneqartuni sulisitsisoq 

qularnaquteqanngitsumik qulakkeersinnaassavaa sulisorisani kina suliffeqarfiup iluani IT-

qarnermut atortunut iserniarnersoq. Avataaniit pilersuisut suliffeqarfiup iluani IT-qarnermut 

atortunut iserniarunik MitID erhverv (suliffeqarfinnut) atussagaluarpaat. Taamaaliornikkut 

sulisitsisup qulakkeersinnaassavaa kinaassusersisinnaallugulu kina atortorissaarutinut 



13. aggusti 2025  UKA 2025/21 
 

isernersoq. MitID-p NemLog-in´illu atorneratigut hackerit allallu ajortumik 

siunertaqarsinnaasut isissutinik pissarsisinnaanissaat pinaveersaartinneqarsinnaavoq. 

 

Siunnersuuttaaq aallaavigalugu pisortaqarfiit, suliffeqarfiit pisortaqarfinnut atasut aammalu 

immikkoortortaqarfiit inatsisitigut akisussaaffigisat neqeroorusiortillutik piumasarisinnaavaat 

sulisitsisut nunanit allanit EU/EØS-neersuusut IT-qarnermut systemimi kiffartuussiniartillutik 

iserniaraangamik MitID erhverv atortassagaat. 

 

1.2 Inatsisissamik suliaqarnermi pingaarnertut anguniakkat 

MitID aamma NemLog-in pillugu inatsisissatut allannguutissat tamanut 

tusarniaassutigineqarnerinut atatillugu Naalakkersuisut inatsisip Kalaallit Nunaanni 

atuutsinneqalernissaannut kissaateqarsimapput. 

 

Danmarkimi Digitaliseringsstyrelsenip naliliinera aallaavigalugu inatsisissatut 

siunnersuummi siullermi MitID-mik aaqqiissut suliffeqarfiup iluani IT-qarnermi atortunut 

isernissamut atorneqarsinnaanera ersernerlussimavoq. Tassungalu Naalakkersuisut 

isumaqataapput. 

 

Naalakkersuisut ersarissaasoqarnissaa pingaaruteqarnerarsimavaat. MitID-mik aaqqiissutip 

atorneqarneratigut pisortaqarfiit, suliffeqarfiillu pisortaqarfinnut attuumassusillit 

periarfissaqalissapput digitalimik aaqqiissummik nittartakkatigut saassunneqarnissamut 

illersuutaasinnaasumik atuisinnaaneq. Nittartakkatigut saassussinerillu uani pineqartut 

tassaapput sulisut isissutaannik paasinnissinnaaneq. 

 

2. Siunnersuummi pingaarnerit 

a) Malittarisassat atuuttut 

Pisortaqarfiit suliffeqarfiillu pisortaqarfinnut attuumassusillit ullumikkut innuttaasunut 

digitalimik imminut sullissivinni kinaassutsimut uppernarsaanermut MitID-mik NemLog-

in’imillu atuisarput. Immikkoortortaqarfiit inatsisitigut akisussaaffigisat innuttaasunut 

digitalimik imminut sullissiffiusinnaasunik atuinerminni namminneerlutik aalajangissavaat 

MitID-mik NemLog-in’imillu kinaassutsimut uppernarsaammik atuiniarnerlutik. 

 

Innuttaasut digitalimik imminut sullissivinnik atuisut MitID kinaassutsimut 

uppernarsaatigisarpaat isumannaatsoq. NemLog-in teknikkitigut aaqqiissutaavoq, taassumalu 

nakkutigisarpaa MitID innuttaasumut attuumassusilik digitalimik imminut sullissivinnik 

atuiniartup pigisarigaa. 

 

MitID-p NemLog-in’illu tapitariitsillugu atorneratigut inuit paasissutissaataat 

isumannaatsumik suliarineqartarput. Tigusinermi qulakkeerneqartarpoq inuk paasissutissanik 

tunniussisoq tassaasoq paasissutissanik tunniussisuusoq. Innuttaasut paasissutissanik 

tunniussigaangata, tigusisup paasissutissat inuup allap paasissutissaataannut 

paarlaattoorneqannginnissaat qulakkeerneqartarpoq, aaqqissuussarlu man-in-the-middle-mik 

taasamik saassussinermut, tassa attuumassuteqanngitsup nittartakkamut allattukkanik 

atuaasinnaanera, qulakkeerneqartarluni. 

 

b) siunnersuut 

Taaguut digitalimik imminut sullissineq pineqartillugu suliffeqarfiup nittartakkatigut 

kiffartuussissutit atugaat pineqanngillat. Tassunga atatillugu ersarluppoq MitID aamma 

NemLog-in’ip Kalaallit Nunaannut atuutsinneqarneranut inatsimmi suliffeqarfiup iluani IT-

qarnermi systemit ilaatinneqarnersut. 

 

Siunnersuummi ersarissarneqarpoq pisortaqarfiit aammalu suliffeqarfiit pisortaqarfinnut 

attuumassusillit suliffeqarfiup iluani IT-qarnermi systemerisaminni NemLog-in’ip aamma 

MitID-ip atornissaannut pisinnaatitaaffeqalissasut. Pisortaqarfiit suliffeqarfiillu 

pisortaqarfinnut attuumassusillit namminneerlutik aalajangersinnaassavaat suliffeqarfiup 

iluani IT-qarnermut systemit sorliit NemLog-in’imut atassuserneqassanersut imaluunniit 

suliffeqarfiup iluani IT-qarnermi systemit allatut kinaassutsimik 

uppernarsaaserneqassanersut. 

 

Pisortaqarfiit suliffeqarfiilluunniit pisortaqarfinnut attuumassusillit innuttaasunut digitalimik 

imminut sullissivinnik atuiniartillutik suli pisussaaffigissavaat aaqqiissummik MitID-mik 

NemLog-in’imillu atuinissartik. 

 

3. Pisortaqarfinnut aningaasatigut allaffissornikkullu sunniutit 

Pisortaqarfinnut aningaasatigut allaffissornikkullu sunniuteqartoqassanngilaq. 

 

Siunnersuut aallaavigalugu periarfissaalissaaq suliffeqarfiup iluani IT-qarnermi systemit 

iserfiginissaannut NemLog-in’imik MitID-millu aaqqiissummik atuisinnaaneq imaluunniit 

suliffeqarfiup iluani IT-qarnermi systeminut iserniartilluni kinaassutsimut uppernarsaatit 

isumannaatsut allat atuinnarsinnaavaat. 

 

Pisortaqarfinni suliffeqarfinniluunniit pisortaqarfinnut attuumassusilinni suliffeqarfiup iluani 

NemLog-in’imik MitID-millu atuilerniarneq pisinnaavoq tamanut 

neqeroortitsisoqanngikkaluarluni. 

 

4. Inuussutissarsiutilinnut aningaasatigut allaffissornikkullu sunniutit 

Inuussutissarsiutilinnut aningaasatigut allaffissornikkullu sunniuteqartoqassanngilaq. 

 

5. Avatangiisinut, pinngortitamut innuttaasullu peqqissusaannut sunniutit 

Avatangiisinut, pinngortitamut innuttaasullu peqqissusaannut sunniuteqartoqassanngilaq. 

 

6. Innuttaasunut sunniutit 

Innuttaasunut sunniuteqartoqassanngilaq. 

7. Allatigut sunniutit  

Allatigut sunniuteqartoqassanngilaq. 


